URWEGO RW’UMUVUNYI MU GUKURIKIRANA IBIBAZO BY’ABATURAGE.
Mu rwego rwo gukumira akarengane na ruswa ndetse n’ibyaha bifitanye isano na yo, Urwego rw’Umuvunyi rwakiriye ibibazo by’abaturage 61 ku wa 20/07/2009 na 50  ku wa 22/07/2009, byose hamwe ni 111.

Urwego rw’Umuvunyi rwakomeje kugira inama abaturage ku bibazo barushyikiriza cyangwa bamenyeshwa aho bagomba kujyana ibibazo byabo. Ku bibazo biri mu nshingano z’Urwego,  hari igihe umukozi mu Rwego rw’Umuvunyi yohereza abaturage ku Murenge cyangwa ku Karere amaze kuvugana n’abayobozi cyangwa abakozi b’izo nzego kuri telephone. Ibindi bibazo bikurikiranwa mu nzego bireba.
Mu bibazo 111 byakiriwe muri icyo cyumweru, ibyiciro bigaragaramo ni ibi bikurikira:  

· ibirebana n’ubuyobozi n’umurimo ni 26, harimo iby’umurimo 12 n’iby’ubuyobozi 14 ;

· ibyerekeye imiturire n’ubutaka ni 27 ;

· imanza zaciwe n’inkiko ni 41 harimo izigomba kurangizwa 20 n’imanza aho umwe mu baburanyi atishimiye imikirize yazo 21;

· ibibazo bikiri mu nkiko ni 7;

· ibyerekeranye n’imicungire y’umutungo n’izungura ni 4;

· ibirebana n’ibigo by’ubwishingizi ni 2;

· ibindi ni 4.

Muri iki cyumweru, ibibazo birebana n’imiturire n’ubutaka biri ku mwanya wa mbere kandi muri byo harimo ibijyanye n’isaranganya rikorwa kandi riteganywa n’amategeko. Twakwibutsa ko isaranganya ari politiki ya Leta igamije gutuza abanyarwanda bose.
UKO ISARANGANYA RIKORWA

Igikorwa cy’isaranganya ni politiki ya Leta yaje igamije gutuza abanyarwanda bose bakabana mu mahoro n’ubwiyunge. Hari abanyarwanda bari baravukijwe uburenganzira ku mutungo wabo (harimo ubutaka) guhera 1959, 1963… bagarutse mu gihugu basanga hari abandi banyarwanda bafite uwo mutungo, bamwe barahahawe n’ubuyobozi bwariho, abandi barahaguze, abandi barahaguze n’abahahawe, abandi barahazunguye. 

Mu rwego rwo gukemura burundu icyo kibazo cy’ubutaka, habaye igikorwa cy’isaranganya mu ntara zose z’Igihugu n’ubwo cyagiye gishyirwa mu bikorwa ku buryo bunyuranye.  Iryo saranganya rikaba ryaremejwe n’Itegeko Ngenga N° 08/2005 ryo ku wa 14/07/2005 rigena imikoreshereze n’imicungire y’ubutaka mu Rwanda cyane cyane mu ngingo ya 87, igika cya 3 kivuga ko “…isaranganya ry’amasambu ryakozwe kuva mu mwaka wa 1994 ryemewe n’Itegeko Ngenga. Abaturage batunze ubwo  butaka babufitiye uburenganzira kimwe nk’abandi bose bakomora ubutaka bariho ku bw’umuco”.

Usanga isaranganya ry’ubutaka ryarakozwe mu ntara zose kandi muri rusange ku buryo bukurikira:

· ihame ryari rihari ni ukugabanya amasambu abatahutse bari barahunze mu w’i 1959 n’abari basanzwe mu gihugu;

· abatuye baguma aho batuye bagahabwa n’igice cy’isambu yegereye aho batuye;

· aho Akarere cyangwa Leta ifite, abari barahunze barahasubizwa cyangwa hagatangirwa ingurane ariko hakarebwa niba nta bikorwa (nk’amazu) bihari;

· ibikorwa (nk’ikawa, ishyamba, icyayi, inzu,…) byakozwe n’uwari yarahunze arabisubizwa, ariko ubutaka butariho ibikorwa bugasaranganywa;

· hari ubwo isaranganya ridakorwa, umuntu wari warahunze agasubizwa isambu ye yose iyo bigaragaye ko uwayisigayemoafite indi mitungo ye bwite;

· umuntu wari warahunze agatuzwa n’inzego z’ubuyobozi mu karere kamwe ntashobora kongera gusaranganya mu kandi karere.
Urugero ni urwo mu Karere kahoze ari ak’Impala, Intara ya Cyangugu.

Twavuga ko uburyo bw’isaranganya bukorwa gutyo ariko hari aho usanga abaturage barishyiriyeho umwihariko wabo cyane cyane ibipimo by’ubutaka bagomba gusaranganya bigatandukana (hamwe ni ½ cy’ubutaka buri wese afata, ahandi ni 1/3 umwe atwara, undi agatwara 2/3 by’isambu isaranganywa). Icyangombwa ni ukureba uko abaturage bo muri ako karere babyemeje kugira ngo babanishe abanyarwanda.
Muri make twavuga ko ibibazo bigaragara mu isaranganya ari ibi bikurikira:

a) Isaranganya ridakorwa kimwe mu Gihugu hose : Urwego rw’Umuvunyi rwasanze isaranganya ridakorwa kimwe mu turere twose tw’Igihugu.

b) Isaranganya ritubahirizwa : hari ibibazo Urwego rw’Umuvunyi rwakira abaturage basaba isaranganya ariko abaturage bakoherezwa mu nkiko.
c) Isaranganya rishyirwa mu bikorwa ariko ibyemezo by’inkiko bikarikuraho : Isaranganya ni politiki ya Leta yashyizweho kandi imaze igihe ishyirwa mu bikorwa. Ariko ikigaragara ni uko hari abaturage bagiye basaranganya, utishimiye isaranganya akiyambaza abunzi cyangwa inkiko zigafata icyemezo kivanaho iryo saranganya.
d) Ubuyobozi butumva isaranganya : Hari aho umuturage ahunguka yagana ubuyobozi bw’aho isambu yasize ahunga mu myaka ya za 1959 na 1960 iherereye, ubuyobozi bugafata icyemezo cyo kwirukana abaturage bose batuye muri iyo sambu.

e) Amazu yasizwe n’abaturage bahunga bagaruka ntibayasubizwe: Hari abaturage basize amazu bari batuyemo mbere yo guhunga mu myaka ya za 1959 na 1960 bagarutse bayasubizwa n’ubuyobozi. 

Ubuyobozi n’abaturage bagomba kumva ko igikorwa cy’isaranganya ari bumwe mu buryo bwo gukemura ibibazo by’abaturage byerekeranye n’ubutaka. Twakwibutsa ko n’Itegeko Ngenga N° 08/2005 ryo ku wa 14/07/2005, mu ngingo ya 87 igika cya nyuma, ivuga ko Minisitiri ufite ubutaka mu nshingano ze azashyiraho iteka rigena uburyo isaranganya ry’amasambu rikorwa.

